
   Мана айван тесе ан калăр! —

Чунра хавас чухне кулатăп эп.

Тепĕр чухне хам пек пулма ан чарăр,

Кĕтмен çĕртен йĕме те пултаратăп эп.



Мана айван тесе ан калăр! —

Армутипе те киленетĕп эп.

Çӳл тӳпери кайăксемпе пуплетĕп,

Чĕркуçленсе хура çĕре пуççапăп эп.



Мана айван тесе ан калăр! —

Хĕвел тухни пăлхантарать чуна.

Кăткă йăви... Тĕрĕс-тĕкел вăл пултăр.

Асамлăн чуп тăватăп хĕрлĕ палана...



Мана айван тесе ан калăр! —

Анне пекех савап çĕршывăма.

Кашни самант кĕтмен асамлăх пултăр.

Çумăр тумламĕ те уçать кăмăлăма.



Мана айван тесе ан калăр! —

Ахăлтатса кулап аслатирен.

Сывлăм çинче ташлатăп йăлтăр-ялтăр.

Уй-хирпеле пăшăлтататăп темĕнччен.



Мана айван тесе ан калăр! —

Йĕретĕп, чунăма ыраттарсан.

Туссем чылай! Чăн-чăн туссем ман — шутсăр.

Куççуль витĕр кулатăп тус тăшмана куçсан.

  